 

Af Hamraborginni, Felixinum og málglöðum partíljónum

EFTIR HRAFN GUNNLAUGSSON

 
Þann 4. apríl 1995 barst mér eftirfarandi símskeyti: “F.h Kvikmyndasjóðs Íslands færi ég þér innilegar hamingjuóskir í tilefni þess að vera fyrstur Íslendinga valinn í Evrópsku kvikmyndaakademíuna. Njóttu heill.  Bryndís Schram.”
Ég býst við að mér hafi komið það álíka á óvart og Bryndísi, að ég skyldi valinn til setu í Akademíunni, því ég hafði ekki borið mig eftir sæti í henni, þrátt fyrir að árið 1988 þegar evrópsku kvikmyndaverðlaunin, Felix, voru veitt í fyrsta sinn, fékk kvikmyndin Í skugga hrafnsins tvær tilnefningar. Þau Helgi Skúlason og Tinna Gunnlaugsdóttir voru tilnefnd. Tinna sem besta leikkona í Evrópu í aðalhlutverki fyrir túlkun Ísoldar og Helgi sem besti karlleikari í minna hlutverki fyrir túlkun Gríms. Þá litu tilnefningarnar í þessa tvo flokka svona út:
Best Actress

·           Tinna Gunnlaugsdóttir I SKUGGA HRAFNSINS by Hrafn Gunnlaugsson, Iceland
·           Carmen Maura MUJERES AL BORDE DE UN ATAQUE DE NERVIOS
by Pedro Almodóvar, Spain
·           Ornella Muti CODICE PRIVATO by Francesco Maselli, Italy
·           Carol Scanlan REEFER AND THE MODEL by Joe Comerford, Ireland
 
Best Supporting Actor

·           Curt Bois HIMMEL ÜBER BERLIN by Wim Wenders, FRG
·           Björn Granath PELLE EROBREREN by Bille August, Denmark
·           Ray McBride REEFER AND THE MODEL by Joe Comerford, Ireland
·           Wojtek Pszoniak NOTTURNO by Fritz Lehner, Austria
·           Helgi Skulason I SKUGGA HRAFNSINS by Hrafn Gunnlaugsson, Iceland
 
Þessi fyrsta veiting evrópsku kvikmyndaverðlaunanna fór fram í Berlín í nóvember 1988. Í framhaldi af því var Evrópska kvikmyndaakademían formlega stofnuð í byrjun ársins 1989 af um 40 manna hópi kvikmyndagerðarmanna sem hafði staðið að baki verðlaunaveitingunni. Fyrsti forseti akademíunnar var Ingmar Bergman og í starf framkvæmdastjóra var skipaður Wim Wenders. Fyrstu árin sem Akademían starfaði var fjöldi meðlima takmarkaður við ákveðna tölu; að því er ég best man, máttu þeir ekki samkvæmt stofnsamþykkt verða fleirri en 99. Þeim fjölda var náð nær strax í byrjun og því fátt um að nýir menn kæmu inn.
Í rauninni bættist ekki við nýr félagi, nema til að fylla sæti þerra er féllu frá. Á næstu árum fór fremur lítið fyrir Akademíunni út á við, Wim Wenders tókst ekki að nýta þá miklu athygli sem náðst hafði í byrjun. Akademían þróaðist smám saman yfir í að vera nánast lokaður klúbbur kvikmyndagerðarmanna, þar sem lang flestir meðlimanna voru kvikmyndaleikstjórar og aðeins örfáir úr öðrum geirum kvikmyndagerðarinnar.  Verðlaun akademíunnar voru samt afar eftirsótt og á næstu árum gerðist það tvisvar að Íslendingar voru í fremstu víglínu. Árið 1989 fékk Þráinn Bertelsson tilnefningu fyrir handrit sitt að Magnúsi sem “European Screenwriter of the Year” Þá litu tilnefningarnar svona út:
·           Theo Angelopoulos, Tonino Guerra, Thanassis Valtinos TOPIO STIN OMICHLI by Theo Angelopoulos, Greece
·           Géza Bereményi ELDORADO by Géza Berményi, Hungary
·           Thrainn Bertelsson MAGNUS by Thrainn Bertelsson, Iceland
·           Maciej Dejczer, Cezary Harasimowicz 300 MIL DO NIEBA by Maciej Dejczer, Poland 
·           Maria Khmelik MALENKAJA VERA by Vassilij Pitchul, USSR.
 
Og árið 1991 veittist Hilmari Erni Hilmarssyni sá heiður að vera útnefndur “European Film Composer of the Year”. Þá hafði verðlaunaveitingaforminu verið breytt nokkuð. Ekki voru gerðar opinberar tilnefningar sem kosið var á milli heldur ákvað aðalfundur akademíunnar í samvinnu við stjórnina hver fengi verðlaunin. Hvernig verðlaunin voru veitt og hvernig staðið var að veitingu þeirra, var því nokkuð að breytast á þessum árum. “Kategoríurnar” sem veitt voru verðlaun fyrir voru stundum ólíkar frá ári til árs og á reiki hvert stefna bæri. Við verðlaunaveitinguna 1996, sem fór fram í risavöxnu sirkustjaldi í Berlín, voru meðlimir akademíunnar sjálfir í helstu hlutverkum á sviðinu. Ég beðinn um að taka að mér hlutverk kynnis og afhenda “Screen International Five Continents Award” sem Johnny Depp veitti viðtöku fyrir myndina DEAD MAN eftir Jim Jarmusch. Ég lét mig hafa það, steig á svið og ávarpaði Johnny með því að syngja Hamraborgina honum til heiðurs! Sá ljómi og glamúr sem fylgdi fyrstu verðlaunaveitingunni 1988 var farinn að fölna. Sjónvarpsstöðvar víða í Evrópu sem höfðu sjónvarpað beint frá Felix-veitingunni sýndu aðeins úrdrátt af því sem fram fór, eða létu sér nægja innskot í fréttaþætti. Wim Wenders reyndist ekki sá áróðursmaður sem akademían þurfti til að ná þeirri breiðu fjöldaathygli sem nauðsynleg er til að verðlaunaveitingar akademíunnar hefðu tilætluð áhrif á framgang þeirra mynda er verðlaunin hrepptu. Eitt helsta markmið akademíunnar var jú að vekja athygli almennings í Evrópu og helst um allan heim, á ágæti evrópskrar kvikmyndagerðar. Frá því að vera glamorshow í beinni útsendingu með breiðri fjöldaþátttöku breyttust verðlaunaveitingarnar í samkomu fagmanna sem voru að heiðra hvern annan. Í þann tíma voru aðalfundirnir samkomur þar sem maður hitti í ró og næði flesta þá leikstjóra er eitthvað bar á í álfunni, án þess fjölmiðlar veittu samkomunni sérstaka eftirtekt og svo voru haldin kokteilboð og móttökur.
En nú fóru að heyrast gagnrýnisraddir. Menn vildu að akademían og verðlaunin tækju mið af óskarnum í Hollywood og nýttust til kynningar evrópskri kvikmyndagerð meðal almennings. Í lok aðalfundarins 1996 baðst Wim Wenders undan áframhaldandi setu sem framkvæmdastjóri og breski framleiðandinn Nik Powell var kjörinn formaður. Nik byrjaði á því að opna akademíuna fyrir nýjum meðlimum og breikka hópinn. Í dag er hann margfalt stærri en 1996 og níu Íslendingar meðlimir. Auk mín eru þetta þau Ari Kristinsson, Friðrik Þór Friðriksson, Hrönn Kristinsdóttir, Inga Björk Sólnes, Júlíus Kemp, Kristín Pálsdóttir, Snorri Þórisson og Þorfinnur Ómarsson. En það sem mestu máli skiptir er að Nik hefur fært verðlaunaafhendinguna út til almennings, og frá 1997 hefur almenningi gefist kostur á að kjósa. Kannast trúlega flestir við auglýsingar um kosningu evrópsku kvikmyndaverðlaunanna sem birtast í íslensku blöðum á haustin, og RÚV er aftur farið að sýna frá verðlaunaafhendingunni. Trúlega er flestum enn í fersku minni hlutur Bjarkar á háíðinni í desember 2000 sem fram fór í Théâtre National de Chaillot í París,  þegar Ísland var mjög áberandi. Þeirri verðlaunaveitingu var sjónvarpað beint til flestra ríkja Evrópu auk Bandaríkjanna, Suður Ameríku og Nýja Sjálands. 
Auk þess að standa fyrir Evrópsku kvikmyndaverðlaununum hefur akademían staðið fyrir ýmiskonar námskeiða- og fundahöldum. Mest áberandi hafa verið svo kallaðir Master Classes og Sunday in the Country. Master Classes eru þjálfunarnámskeið fyrir unga leikstjóra sem nokkrir Íslendingar hafa sótt. Tilgangurinn er að kynna vinnubrögð “meistara” og í hópi þeirra sem hafa leiðbeint á þessum námskeiðum eru m.a  Jean-Jacques Annaud, Jan De Bont, Henning Carlsen, André Delvaux, Bernd Eichinger, Krzysztof Kieslowski, Jiri Menzel, Tilda Swinton, István Szabó, Marc Weigert og Mike Newell.
Sunday in the Country er haldið árlega og þar er 10 ungum leikstjórum gefið tækifæri til að hittast á heimili eins af meðlimum akademíunnar ásamt nokkrum reyndari félögum til að skoða verk hvors annars og kynnast.  Á vefsíðu hátíðarinnar má lesa eftir farandi um árið 2000. “On the verge of the new millennium, A SUNDAY IN THE COUNTRY deserved the  most magic of all European places to meet. Could there be a more inspiring one than Iceland under the midnight´s sun? Icelandic director Hrafn Gunnlaugsson invited to his house in Reykjavik.”

Auk þeirra 10 erlendu leikstjóra sem komu til landsins ásamt nokkrum eldri félögum akademíunnar, var ákveðið að bjóða 3 ungum íslensku leikstjórum að vera með í hópnum. Þeir voru Róbert Douglas, Mikael Torfason og Baltasar Kormákur. Hópurinn byrjaði að birtast að kvöldi hins níunda júní. Þátttakendur komu úr ýmsum áttum, hver með sínu flugi. Náðst hafði ágætur samningur við Lykilhótelið (þar sem Klúbburinn var áður) og var dagskipan sú að menn keyptu fullan toll af bjór og áfengi í fríhöfninni og röltu svo með veigarnar yfir á Laugarnestangann þegar þeir hefðu tjekkað sig inn. Það voru því komnar ærnar birgðir í hús þegar sá síðasti birtist skömmu eftir miðnætti. Móttökufagnaðinum var í raun og veru ekki lokið þegar prógramm næsta dags byrjaði í Háskólabíói kl 9.30 með sýningu á einni af myndum þátttakenda - sumir komu beint úr Laugarnesinu. En menn létu sig hafa það og allir mættu í Háskólabíó og þar upphófst fyrsta umræðan um verk þátttakenda. Í fyrstu fóru menn mjög varlega og umræðan varð nokkuð stirð, en þegar hópurinn snéri aftur í Laugarnesið og settist að tælenskum hádegismat, losnaði um spennuna og upp hófust líflegar umræður sem enduðu með því að myndin úr Háskólabíói var skoðuð afur á videó í stofunni í Laugarnesi og nú opnuðu menn hug sinn. Það var feikna merkileg umræða, því hér voru fagmenn að fjalla um vandamál hvors annars og hugsanlegar lausnir. Þegar við ætluðum að halda í Bláa lónið var umræðan orðin svo heit að ferðin dróst fram undir fjögur og hélt áfram í rútunni. Með þessu var tónninn gefinn; það var partíað og rætt fram á nótt, farið í boð hjá borgastjóra í Höfða, sóttir tónleikar í Höllinni til að sjá Ray Davies úr Kinks, þeginn kokteill hjá fjármálaráðherra og mætt í hóf sem Kvikmyndasjóður efndi til í Iðnó þar sem gestunum gafst kostur á að hitta fleiri íslenska kvikmyndagerðarmenn.


Mér er þessi samkoma mjög minnistæð, ekki aðeins vegna umræðnanna sem urðu æ nærgöngulli og meira spennandi eftir því sem á leið, heldur einnig vegna veislugleðinnar sem ríkti í húsi mínu á Laugarnestanga allar nætur, stundum löngu eftir að gestgjafinn var sofnaður úrvinda af þreytu; þar var drukkið sleitulaust og spjallað fram á rauðan morgunn. Ég lærði margt á þessum tíma um hvernig hægt er að sjá sama hlutinn í nýju og öðru ljósi ef maður er tilbúinn til að gefa frá sér viðteknar hugmyndir - og kannski er það sem manni stendur oft mest hætta af, að festast í viðteknum hugmyndum, - og ná ekki að endurfæðast. Þau hafa líka reynst mér mikils virði þau góðu vinabönd er þar urðu til. Eftir á að hyggja hefði trúlega verið hægt að gera meira til að kynna þessa ágætu gesti betur fyrir þeim sem fást við kvikmyndageð á Íslandi - því ekki veitir okkur af skapandi umræðu, - hér eru menn allt of mikið að paufast hver í sínu horni.

Nokkru eftir að heimsókninni lauk sendi Akademían frá sér fréttatilkynningu sem mér þótti vænt um að lesa eftir alla fyrirhöfnina. Fréttatilkynningin var svo hástemmd, að það yrði eflaust túlkað sem hið versta sjálfshól ef ég léti hana fljóta hér með í heilu lagi, en ég get þó ekki stillt mig um að láta hér fylgja það sem sagt var um húsið á Laugarnestanganum, - því oft hafa heyrst raddir hér heima með öðrum og neikvæðari formerkjum um byggingaframkvæmdirnar þar.

Fyrirsögn fréttatilkynningarinnar var svo hljóðandi: “MEETING OF EUROPEAN FILM ACADEMY (EFA) AND ICELANDIC FILMMAKERS TURNED OUT TO BE VERY SUCCESSFUL” - en um húsið sagði: “Most of the meetings and come-togethers were held at Gunnlaugsson‘s house at Laugarnestangi in Reykjavik. This house, which is an art-piece for itself, opened the minds of all guests, so that the meetings turned out to be inspiring, full of new ideas and icebreaking.” Auðvitað gleður það manns hégómlega hjarta að jafn virðuleg stofnun og Evrópska kvikmynda-akademían sendi frá sér fréttatilkynningu og staðfesti að húsið sem maður býr í sé “art-piece for itself” - þá veit maður það með vissu!!!

Þeir sem tóku þátt í samkomunni á Íslandi voru: Marion Hänsel (leikstjóri og framleiðandi, Belgíu), Klaus Keil (Filmboard Berlin-Brandenburg, Þýskalandi), Dieter Kosslick (Filmstiftung NRW, Þýskalandi), Andrei Kurkov (handritshöfundur, Úkraínu), Bo Jonsson (framleiðandi, Svíþjóð), Züli Aladag (leikstjóri, Þýskalandi), Claudia Beckmann (leikstjóri, Þýskalandi), Manuel Cristobal (framleiðandi, Spáni), Simon Cellan Jones (leikstjóri, Bretlandi), Damir Lukacevic (leikstjóri, Þýskalandi), Mike Majzen (handritshöfundur/tónskáld, Austurríki), Nadia Fares (leikstjóri, Sviss), Auli Mantila (leikstjóri, Finnlandi), Pal Oye (leikstjóri, Noregi) og Lynne Ramsay (leikstjóri, Bretlandi). 

Akademían er enn að breytast og unnið er að því að fjölga meðlimum. Á vissan hátt speglar hún hvað við eru sjálf að gera með Eddunni okkar - þar má margt læra. Ég hvet þá kvikmyndagerðarmenn íslenska sem enn hafa ekki gerst meðlimir að hafa samband við akademíuna gegnum vefsíðuna sem sagt er frá hér að ofan, kanna hvað er í boði og sækja um aðild ef þeir uppfylla skilyrðin um fulla þátttöku.
VEFSLÓÐ: www.europeanfilmacademy.org/
_____________________________________________________________________

Höfundur er kvikmyndaleikstjóri.

 
